Om å ta funksjonshemma og kronikarar på alvor!
· frå FFO sin valdebatt

FFO fikk god oppslutning frå partia i valdebatten som vart halden 2. september i Funksjonshemma sitt Informasjonssenter i Førde. Desto meir skuffande var det å registrere at ingen frå media hadde interesse for sakene som vart fremja på vegne av 70 organisasjonar av funksjonshemma og kronisk sjuke og nærare ein fjerdedel av den samla befolkninga i fylket. 
Styreleiar i Funksjonshemmdes Fellesorganisasjon, Gerd Bjørkedal, stilte i sin innleiingstale  spørsmålet: Er dette eit teikn i tida; har vi fått eit kaldare samfunn?

Svara frå m.a. Ingrid Heggø frå Arbeidarpartiet var at vi berre må konstatere at gruppene innanfor psykisk helse, menneske med nedsett funksjonsevne og eldre ikkje er dei som ropar høgast. Det blir ofte slik at det er ”fakkeldemokratiet” som vinn fram med sine saker, både i media og i dei politiske partia. 
I panelet elles stilla Åge Starheim frå Framstegspartiet, Svein Ludvigsen frå Venstre, Trond Aarre frå Sosialistisk Venstreparti, Svein Ottar Sandal frå Kristeleg Folkeparti, Knut M. Olsen frå Senterpartiet, Monica Finden frå Høgre og Per Bjarne Ørjansen frå Rødt. 
Mange viktige saker vart diskuterte, men av dei mest sentrale vil vi trekke fram:

Partsstatus til organisasjonane, transporttenesteordninga for funksjonshemma, og kravet om ein forpliktande opptrappingsplan for rehabilitering.
Svein Lundevall tok opp sak om partsstatus til FFO og kvar av medlemsorganisasjonane under denne paraplyorganisasjonen og tilsvarande organisasjonar. Hans røynsler frå Parkinsonforbundet har visst seg å vere av allmenn karakter. Problemet er at når organisasjonane vender seg til det offentlege om saker som gjeld kvalitet og innhald i tenestene, vert dei svært ofte møtte med tagnad, dårleg forvaltningsskikk eventuelt ved svært knappe reaksjonar som ikkje inviterer til utviklingsdialog.
 Organisasjonane tek sakene opp på vegne av ei gruppe enkeltmenneske som gjerne er i ein situasjon der dei ikkje sjølv maktar å møte dei utfordringane som vi burde ha vore saman om å løyse. Ikkje minst i  høve til ambisjonane bak den annonserte samhandlingsreforma, er dette ein alvorleg systemsvikt. 
 Det er difor svært viktig at organisasjonane etter forvaltningslova og helse- og sosiallovgjevinga får status som part på systemnivå. slik at det ikkje kan vere noko tvil om det offentlege si plikt til å svare på og ta krav og invittar til utviklingsarbeid på alvor. Kravet fekk støtte frå panelet, tydelegast frå Ingrid Heggø, Arbeidarpartiet, si side.
Transporttenesteordninga for menneske med nedsett funksjonsevne handlar om retten til eit aktivt liv. Alfred Brusegard frå Noregs Blindeforbund fortalde at brukarar i hans kommune får 900 kroner i halvåret til å dekke sitt transportbehov i samband med praktiske gjeremål, oppfølging av barn, aktivitetar og sosialt liv. Han utfordra samtlege i panelet til å parkere bilen i eit halvt år, køyre drosje for kr. 900,- og gå resten! Dette vart ein tydeleg vekkar for panelet som alle lova bindande underskrifter på å gå inn for ei nasjonal ordning med dør-til-dør transport for funksjonshemma med eit stort behov for ei slik teneste – ei ordning som gjev rom for det talet reiser som skal til for å kunne leve eit normalt liv.
Oddveig Birkeland frå Norsk Revmatikerforbund la frå materiale som syner at 800 000 menneske i Norge lever med muskel- og skjelettlidingar og er avhengige av fysioterapi for å kunne fungere i kvardagen. T.d. i Førde er det no for mange over eitt års ventetid for å komme til hos fysioterapeut. Vi veit at situasjonen er like vanskeleg mange andre stadar i landet. I dei siste statsbudsjetta har den økonomiske satsinga vore minimal.  God rehabilitering har mykje å seie for den enkelte pasienten, samtidig som det vil gje solide gevinstar for samfunnet gjennom å redusere behovet for nye sjukehusopphald og opne for å delta aktivt i arbeidslivet. Habilitering og rehabilitering må difor bli det neste store satsingsområdet i helsesektoren. Birkeland utfordra panelet på å sikre rehabilitering og habilitering til alle som treng det ved å gå inn for ein forpliktande økonomisk opptrappingsplan. 
Både Per Bjarne Ørjansen frå Raudt og Svein Ottar Sandal frå Kristeleg Folkeparti sa seg samde i denne oppmodinga. Regjeringspartia peika at samhandlingsreforma ville vere ei ramme for å løyse problemet. Åge Starheim i Framstegspartiet hevda at om ein røysta Frp, vil alle få eit betre helsetilbod, også når det gjeld rehabilitering og habilitering. 

